
Горад Чашнікі быў акупіраваны 5 ліпеня 1941 г. У гісторыю Вялікай Айчыннай вайны на 

тэрыторыі Беларусі ўвайшлі Чашніцкія баі 1943 года. 19 студзеня 1943 года Чашніцкая партызанская 

брыгада «Дубава» блакіравала і на працягу 3 дзён абстрэльвала нямецка-фашысцкі гарнізон з 

гарматы. У выніку трохдзённых баёў партызаны забілі і паранілі больш за 100 гітлераўцаў, захапілі 

трафеі, знішчылі льнозавод і пякарню. У кастрычніку 1943 года састаўной часткай Лепельскай 

аперацыі быў бой за Чашнікі ў мэтах садзеяння наступленню Чырвонай Арміі. Смаленскаму 

партызанскаму палку ставілася задача авалодаць Чашніцкім гарнізонам. У ноч на 20 кастрычніка 

партызанскі полк атакаваў праціўніка і выбіў яго з займаемых пазіцый. Гітлераўцы на працягу дня 

арганізавалі 4 контратакі, якія былі адбіты партызынамі. У ноч на 21 кастрычніка партызаны зноў 

атакавалі гарнізон. Увесь дзень ішоў бой. У партызан скончыліся боепрыпасы, пад прыкрыццём 

дымавой заслоны яны адышлі, стаціўшы ў гэтым баі 27 чалавек. 

Чашнікі вызвалены ад нямецка-фашысцкіх захопнікаў 27 чэрвеня 1944 г. у ходзе Віцебска-

Аршанскай наступальнай аперацыі часцямі 204-ай і 357-ай стралковых дывізій 43-ай арміі 1-га 

Прыбалтыйскага фронту пры ўзаемадзеянні з 9-й гвардзейскай механізаванай брыгадай 3-га 

гвардзейскага механізаванага корпуса, Чашніцкай партызанскай брыгадай «Дубава» і 2-ой 

партызанскай брыгадай імя К. С. Заслонава. 

